
           Cёння у свеце шмат цудоўных моў. Адны з іх вабяць сваёй 

прыгажосцю і непаўторнасцю, другія – мілагучнасцю. Але ў 

кожнага чалавека ёсць толькі адна родная мова, якая завецца 

роднай. Менавіта на гэтай мове ён размаўляе з роднымі, сябрамі, 

знаёмымі. І вельмі дрэнна, калі чалавек пачынае забывацца на 

сваю мову, не шануе яе. 

   Кожны народ адзначае 21 лютага  Дзень роднай 

мовы. Першапачаткова з такой ініцыятывай выступіў Бангладэш. 

Менавіта ў гэтай краіне 21 лютага 1957 года загінулі пяць 

студэнтаў, якія адстойвалі права навучацца на роднай мове. 

     Зараз у нашым рознакаляровым і рознагалосым свеце 

налічваецца больш за шэсць тысяч моваў. Палова з іх пад пагрозай 

знікнення. Дзеля захавання моў, якія апынуліся на парозе 

знікнення, міжнародны фонд UNESCO абвясціў дзень роднай 

мовы — каб хоць у такі дзень на іх загаварылі, пра іх успомнілі. 

      Родная мова шмат не патрабуе. Але калі ўжо назваў яе 

роднай, калі лічыш яе такой для сябе — павінен жа быць перад ёй 

хоць нейкі абавязак. Ці хоць часам пра яе думаць. Калі хоць палова 

з тых сямідзесяці чатырох працэнтаў, якія падчас апошняга 

перапісу назвалі роднай мовай беларускую, падумае аб яе лёсе — 

значыць, не ўсё яшчэ страчана. Хоць адзін дзень. Калі будзе яе 

афіцыйнае міжнароднае свята. 

      Калі ты чуеш яе — ці то сучасную літаратурную, ці змешаную 

"трасянку", або мясцовую дыялектную — ведай, што гэта ўсё яна 

— наша беларуская мова. Не адварочвайся, а прымі яе, бо яе месца 

ў тваёй краіне. Нашы бацькі, дзяды і прадзеды нямала зрабілі, каб 

беларуская мова была прызнаная як роўная сярод іншых моў 

свету. 

      Дык не дай  загінуць ёй, жывой і непаўторнай, “з легендаў і 

казак” сатканай, “вобразнай, вольнай, пявучай”,  цудоўнай роднай 

мове. 

   Міжнародны дзень роднай мовы заснаваны ў 1999 годзе 

рашэннем Генеральнай сесіі ЮНЕСКА і штогод адзначаецца 21 

лютага. Галоўная яго мэта – захаванне моўнай і культурнай 

разнастайнасці ў свеце, падтрыманне нацыянальных моў і культур, 

а таксама забеспячэнне права кожнага грамадзяніна карыстацца 

роднай мовай. 

Дзень роднай мовы асаблівы для кожнай нацыі, кожнага 

народа, бо няма народа без мовы, няма мовы без яе носьбіта. 

“Не саромся, беларус, гаманіць па-свойму — на роднай 

мове бацькоў і дзядоў сваіх. Шануй сваю 

мову, шануй свае песні, свае казкі, звычаі і ўсё роднае — гэта 

спадчына дзядоў і вялікі нацыянальны скарб. Толькі тады цябе 

ўсе будуць шанаваць як чалавека, калі сам 

сябе будзеш шанаваць — калі 

не адкінеш свайго нацыянальнага ўласнага багацця. 

А першы скарб нацыянальны — гэта родная мова”.                      

                                                                                      Змітрок Бядуля 

Родная мова 

З легендаў i казак былых пакаленняў, 

З калосся цяжкога жытоў i пшанiц, 

З сузор’яў i сонечных цёплых праменняў, 

З грымучага ззяння бурлiвых крынiц. 

З птушынага шчэбету, шуму дубровы, 

I з гора, i з радасцi, i з усяго 

Таго, што лягло назаўсёды ў аснову 

Святынi народа, бяссмерця яго, – 

Ты выткана, дзiўная родная мова. 

Няма на зямлi таго шчасця i гора, 

Якога б ты нам перадаць не магла. 

Няма такiх нетраў, глыбокага мора 

I гор, праз якiя б ты не правяла 

Мяне на радзiму, туды, дзе сягоння 

Стаiць акрываўлены вораг з пятлёй 

Над спаленай хатай, над родным загонам, 

Над будучыняй і песняй маёй – 

Над тым, што было i што век будзе вольным. 

  

Народ пранясе цябе, родная мова, 

Святлом незгасальным у сэрцы сваiм 

Праз цемру і годы змаганняў суровых. 

Калi ж ападзе і развеецца дым 

I нiвы васкросшыя закаласяцца, – 

Iзноў прашумiш ты вясновым дажджом, 

Iзноў зазвiнiш ты у кожнай у хаце, 

Цымбалам дасi iх сарэбраны гром 

I вусны расквецiш усмешкай дзiцяцi. 
                                       Максім Танк 


